
 
 
 
 
 
 
 
 
 
 
 
 

   

 

Qanunvericilikdə Dəyişikliklər 
 

 

3 aprel 2025-ci il tarixində Azərbaycan Respublikasının 

Nazirlər Kabineti tərəfindən 99 nömrəli Qərar ilə “Şəxsin 

yüksəkixtisaslı miqrant hesab olunmasının qiymətləndirilməsi 

Qaydası” (bundan sonra “Qaydalar”) və “Şəxsin yüksəkixtisaslı 

miqrant hesab olunmasının qiymətləndirilməsi Meyarları” 

(bundan sonra “Meyarlar”) təsdiq edilmişdir.  
 

Şəxsin yüksəkixtisaslı miqrant hesab olunmasının qiymətləndirilməsi Qaydası 

Qaydalar Yüksəkixtisaslı Miqrant Proqramı çərçivəsində əcnəbilərin müraciətlərinin 

qəbul edilməsi və qiymətləndirilməsinin sənədləşdirilməsi prosesini tənzimləyir. 

Müraciətlər “bir pəncərə” prinsipi əsasında fəaliyyət göstərən "Yüksəkixtisaslı miqrant" 

portalı vasitəsilə qəbul edilir və Azərbaycan Respublikası Dövlət Miqrasiya Xidməti 

tərəfindən 20 iş günü müddətində (uzadılmalar istisna olmaqla) baxılır. 

Qiymətləndirmə əcnəbinin mütəxəssis olduğu sahə üzrə bilik və bacarıqlarının 

dəyərləndirilməsini nəzərdə tutur və keçid balı 70 olaraq müəyyən edilmişdir. Şəxs 

keçid balını topladığı və müvafiq dövlət qurumlarından müsbət rəy aldığı halda, 

əcnəbiyə 5 il müddətinə etibarlı olan elektron sənəd verilir.  

Qaydalar həmçinin yüksək ixtisaslı miqrant hesab olunma üçün ərizənin rədd 

edilməsi və bu statusu təsdiq edən elektron sənədin ləğv edilməsi ilə bağlı əsasları 

da müəyyən edir. Şəxsin müraciəti rədd edildikdə və ya elektron sənəd ləğv 

edildikdə, bu barədə Dövlət Miqrasiya Xidməti tərəfindən qərar qəbul edilir və 

əcnəbinin elektron kabinetinə və elektron poçt ünvanına bildiriş göndərilir. Həmçinin 

1 ildən sonra yenidən müraciət etmək hüququna malikdirlər. 
 

Şəxsin yüksəkixtisaslı miqrant hesab olunmasının qiymətləndirilməsi 

Meyarları 
 

Meyarlar müvafiq dövlət orqanları tərəfindən müəyyən olunmuş aşağıdakı bal 

hədlərindən ibarətdir: 

1. Mütəxəssis olduğu sahədə təcrübəsi: 0 – 35 (əcnəbinin mütəxəssis olduğu sahədə 

dövlət siyasətini və tənzimlənməsini həyata keçirən dövlət orqanı (qurumu)) 

2. Ölkənin sosial-iqtisadi inkişaf istiqamətləri ilə uyğunluğu: 0 – 20 (Azərbaycan 

Respublikasının İqtisadiyyat Nazirliyi) 

3. Təhsili: 0 – 15 (Azərbaycan Respublikasının Elm və Təhsil Nazirliyi) 

4. Maliyyə təminatı: 0 – 15 (Azərbaycan Respublikasının Dövlət Miqrasiya Xidməti) 

5. Daxili əmək bazarına müsbət təsiri: 0 – 10 (Azərbaycan Respublikasının Əmək və 

Əhalinin Sosial Müdafiəsi Nazirliyi) 

6. Xarici dil bilikləri: 0 – 5 (Azərbaycan Respublikasının Elm və Təhsil Nazirliyi) 

 

Daha ətralı məlumat üçün linkə daxil olun. 

 

https://nk.gov.az/az/senedler/qerarlar/sexsin-yuksekixtisasli-miqrant-hesab-olunmasinin-q-8738

